Geitmjølkprosjektet  ”Geit i Vekst” 
i Hordaland, Sogn og Fjordane og Møre og Romsdal

Prosjektbeskrivelse.

1. Mål

Sikre ein framtidsretta geitmjølkproduksjon og oppnå status som ein sjukdomssanert

geiteregion.

1.1. Delmål

· Oppretthalde geitmjølkproduksjonen i regionen

· Hindre ytterlegare avgang av produsentar frå geitenæringa

· Oppretthalde og stimulere til eit sterkt produsentmiljø

· Sikre rekruttering til næringa

· Behalde geita som verdfullt beitedyr og landskapspleiar

· Medverke til  samarbeidsløysingar om mjølkeproduksjon, kjekjøtproduksjon og sanering

· Medverke til å planlegge gode løysingar ved fornying av bygningar og driftsapparat

· Arbeide for betra lønsemd i mjølkeproduksjonen

· Arbeide for betra lønsemd og utnytting av kjekjøt

2. Bakgrunn for prosjektet   
Geitenæringa er ein viktig del av landbruket på Vestlandet. Geitmjølkproduksjonen i Region Vest utgjer 36% av total geitmjølkproduksjon i landet og regionen har 35 % av alle geitmjølkleverandørar.

Mange geitebruk er brattlendte bruk med små innmarksareal og rikeleg utmarksbeite som grunnlag for mjølkeproduksjon.
Andre produksjonar er uaktuelle på slike bruk ut frå økonomiske betraktningar. Geitenæringa medverkar soleis til ein differensiert bruksstruktur og utnytting av areal og ressursar som ellers ville ligge unytta. Dette har stor verdi for kulturlandskapet på Vestlandet.

Geitmjølka har i all hovudsak god anvendelse som råstoff til brunost og ulike variantar av

kvit geitost., Snøfrisk, Frozen Curd og Norsk Chevre.

Meieria som tek i mot geitmjølk er TMV Byrkjelo, TMV Ørsta og TMS Haukelid. 

Trass i at vestlandsfylka har vore og er ein ”tung” geitmjølkregion , har ein sett ei svært negativ utvikling når det gjeld tal produsentar og svekking av produsentmiljø.
Sidan 1997 har tal produsentar gått ned frå 276  til 176 i 2006. Dette er ein nedgong på 36%. 75 av desse produsentane har solgt mjølkekvotene sine.
Oppkjøpsordninga har kompensert noko for dette, men likevel har regionen ein netto nedgong i totalkvote på 1,1 mill. liter geitmjølk i denne perioden.
Geitmjølkproduksjonen er arbeidskrevjande med fleire store arbeidstoppar gjennom året.

Mange bruk står framfor generasjonsskifte og det er stor fare for at rekrutteringa sviktar grunna utviklinga i lønsemd, nye offentlege krav til driftsbygningar, komande krav om  sjukdomssanering , arbeidsmengd , krav til ferie og fritid og generelt eit svekka produsentmiljø.

Dette gjer at det no er trong for ein særskilt innsats for å finne nye løysingar og  gi geitenæringa eit løft.
Kvifor eit eige prosjekt for geit?
I kvart av dei tre Vestlandsfylka er det i dag i gong ”mjølkeprosjekt” med målsetjing om å sikre produksjonen av mjølk og kjøt og stimulere til rekruttering og framtidsretta løysingar for mjølke – og storfekjøtproduksjonen. 
Dei tre prosjekta  har i stor grad arbeidd med etablering av samdrifter og driftsplanar for kumjølkproduksjon.

Geitmjølkproduksjonen har til no i liten grad vore involvert i desse prosjekta, men ein vil presisere at  geitmjølkprosjektet  skal nytte den kompetansen som alt  er opparbeidd når det gjeld samdriftsorganisering, driftsplanlegging og økonomisk rådgjeving ved endringar i driftsopplegg.
Geitmjølkproduksjonen har imidlertid særeigne tilhøve og avgjerande utfordringar framover som skil seg frå kumjølkproduksjonen. Det same gjeld kjøtproduksjon i kombinasjon med mjølk eller som eigen produksjon. 
Utfordringane krev særskilt innsats og kompetanse i tillegg til den kompetansen som er bygd opp i dei pågåande mjølkeprosjekta.
Prosjektet må omfatte geitehaldet i alle tre fylke. Det er viktig at prosjektet er særskilt innretta på geit for å få tillit og oppslutnad frå produsentane.
Prosjektleiar må kjenne geitemiljøet og ha kunnskap om dei viktige utfordringane i næringa. Det er naudsynt med eit stort ”trykk” på arbeidet med å motivere og stimulere til framhald og utvikling av geitmjølkproduksjonen.
Produsentmiljø: Geitebruka er i stor grad konsentrert til særskilte områder i regionen.

Det er viktig å halde oppe dei sterke geitebygdene våre. Ei uttynning av desse betyr sterk svekking av fagmiljø og grunnlag for effektiv produksjon og inntransport av mjølk.

Det er viktig for enkeltprodusentar andre stader å ha tilknytning til desse miljøa.
Samstundes er det slik at sjølv dei sterke produsentmiljøa alt i dag er så små at dei er svært sårbare hvis berre ein eller to sluttar.

Dyrehelse: Næringa har store utfordringar i å bekjempe kroniske sjukdommar.

Kroniske sjukdommar svekkar økonomi og dyrevelferd på den einskilde gard. 
TINE sin strategiplan for geit legg vekt på særpreget ved norsk geitehald i framtidig marknadsstrategi, d.v.s.  produksjon basert på utmarksbeite, friske dyr og god råstoffkvalitet.
Skal geitmjølk og produkt av geit profilerast slik , må geitepopulasjonen vere sjukdomsfri.

Gjennom det nasjonale prosjektet ”Friskare Geiter” er næringa i gong med å sanere geitepopulasjonen i landet. Målet er at alle geitebuskapar skal verte fri for sjukdomane CAE, byllesjuke og paratuberkolose.

Tal produsentar som har gjennomført sanering i Region Vest  ved utgangen av 2005 er fylgjande:

Hordaland : 3, Sogn og Fjordane :10 (av desse 2 m. ammegeit) og Møre og Romsdal: 7 (av desse 2 m. ammegeit)
I perioden 2006 – 2008 er det pr. i dag påmeldt ytterlegare 15 produsentar i Sogn og Fjordane, 16 i Hordaland og 6 i Møre og Romsdal.  Ved utgongen av 2008 vil då ca 30 % av mjølkegeitbuskapane vere sanerte. Det trengs ein sterk innsats i åra framover for å 
få gjennomført sanering i heile regionen. 
Det vil vere eit stort løft for geitenæringa på Vestlandet å oppnå status som ”frisk region” 

For å nå dette målet trengs det sterk motivasjon, gode samarbeidsløysingar mellom produsentar og god organisering av det praktiske arbeidet. 
Det ligg ei stor utfordring i å få sanert geitebuskapar med annan produksjon enn mjølk. 

Det må også etablerast eit godt samarbeid med sauenæringa p.g.a.smittefaren ved kontakt mellom sau og geit.

Saneringsarbeidet har også konsekvensar for avlsarbeidet på geit. Det er naudsynt med omlegging frå det tradisjonelle bukkeringsbaserte avlsarbeidet til semin. 
Bygningsløysingar, fjøsinnreiing, mjølkestallar: Heile 96 % av geitebuskapane i landet har relativt gamle driftbygningar som tradisjonelt er isolerte og med golv av strekkmetall i bingane. Dette gjeld også på Vestlandet. Mjølkinga foregår i all hovudsak på pall ved fôrbrett. Handteringslinjene for fôr er oftast arbeidskrevjande. Ofte er det stor dyretetthet i bingane og open løysing mellom gjødsellager og husdyrrom. Samanheng mellom mjølkekvalitet og luftkvalitet i geitfjøs er dokumentert.
Dyrevelferd vert tillagt aukande vekt i lovverket, i haldninsarbeid og i marknadsstrategiar for produkt av geit.

Det er mangelfull kunnskap om tenelege bygningsløysingar og miljø for geit. Det er stor trong for å samle nyare kunnskap og erfaringar  som gjeld gode løysingar ved nybygg og ombygging av fjøs. Det same gjeld innreiing og mjølkeavdeling. Dette er arbeid som hastar å kome i gong med fordi det er naudsynt å finne løysingar i samband med saneringsprosessen.

Produksjon av kjekjøt: Kjekjøt er i stor grad ein unytta ressurs . Næringa og GILDE har i samarbeid prøvd å finne løysingar som kan ivareta kjekjøtproduksjonen i nokre område. Realiteten er likevel at denne produksjonen ikkje har fått særleg omfang og svært mange kje vert avliva rett etter  fødsel. Dette er ei side ved driftopplegget i geitehaldet som er vanskeleg å forsvare etisk.

Det er sterk trong for eit systematisk arbeid med å utvikle gode driftsopplegg for kjekjøtproduksjon.

3. Arbeidsoppgåver i prosjektet

3.1. Motivasjon
 Ei viktig oppgåve for prosjektet vil vere å motivere og informere om muligheiter i næringa framover.
Det er stor trong for å skape forståing for ein framtidsretta strategi for  geitenæringa.

Denne strategien inneber m.a. at geitehaldarane tek ansvar for å utvikle eige geitehald

gjennom sjukdomssanering, utbetring av miljø og dyrevelferd, betre produktkvalitet og finne felles løysingar på utfordringane som er skissert tidlegare.

Prosjektet må medverke til at geitehaldarane nyttar eksisterande fagkompetanse til å vurdere økonomien i ulike alternativ for framtidig drift, enten på enkeltbruk eller i samdrifter.

Prosjektleiar må vere eit kontaktpunkt som medverkar til positiv tenking og yter praktisk hjelp til å planlegge og gjennomføre planar. Prosjektet må samarbeide med eksisterande fagmiljø,  og vere ein koordinator og pådrivar for å snu utviklinga.

Eit eige geiteprosjekt vil i seg sjølv ha ein svært viktig signaleffekt  om at det vert satsa alvorleg på å få til ein ny giv i næringa.

3.2. Sjukdomssanering
· Drøfte behovet for sanering med den enkelte bonde i høve til vidare produksjons- planar med fokus på dyrevelferd, produksjonsresultat, økonomi, påsett, behov for opprustning av fjøs, samarbeid med naboar som treng å sanere.

· Hjelpe til med organisering av samarbeid om sanering og ansvarleggjere produsentane i høve til gjennomføring av planar. Hjelpe til med å løyse konfliktar og samarbeidsproblem som kan oppstå i samband med planlegging eller gjennomføring

· Hjelpe til med å orientere om praktiske forhold ved smittesanering:

     økonomiske støtteordningar, lånevilkår og tilskot, ulike samdriftsformer t.d.   

kjeoppdrett.

Prosjektet skal samarbeide tett med ”Friskare Geiter”- prosjektet, lokale veterinærar og Mattilsynet og til ei kvar tid fylgje dei vedtekne retningslinene for saneringsarbeidet.

Prosjektet si oppgåve i denne samanhengen er å medverke praktisk  til å nå målet om ein sanert geitepopulasjon.

3.3. Bygningsløysingar, fjøsinnreiing, mjølkestallar
Prosjektet skal vere diskusjonspartnar ved planlegging av og  fornying av driftsbygning. Det er trong for planlegging av både heilt nye bygningar og ikkje minst av ombygging eller påbygging i samband med sanering. 

Det er trong for å samle erfaring og kompetanse om gode bygningsløysingar, gode innreiingsløysingar og effektive og gode system for mjølkeavdeling (mjølkestallar) og kjeoppdrett.

Prosjektet skal lage ein ”erfarings – og kunnskapsbank” som omfattar desse områda.

I dette arbeidet må prosjektet hente kunnskap frå enkeltprodusentar, forsknings-og fagmiljø ved UMB , NVH, Fagsenteret ved Gibostad, TINE,  planleggingsavdelingane hos Fylkesmannen og firma som forhandlar innreiingar og mjølkutstyr.
3.4. Kjøtproduksjon på kje
Prosjektet skal  utvikle løysingar for lønsam kjøtproduksjon på kje. Hittil har t.d. spekje-produksjonen vore basert på amming i 5 – 7 veker. Ved sanering er amming uaktuelt p.g.a. smittespreiing.

Det er naudsynt å finne fôrings- og oppdrettssystem som gjer produksjonen av kjekjøt lønsam og slik sett medverkar til å ta vare på denne ressursen og avskaffe  ei uetisk side ved driftsopplegget i geitmjølkproduksjonen.

Prosjektet skal samarbeide med GILDE om avtalar som gjeld levering, pris  og kvalitet og ha eit ansvar for å fylgje opp  enkeltprodusentar.

Prosjektet skal arbeide for samarbeidtiltak om kjekjøtproduksjon. 
4. Resultat av prosjektet.

· At Region Vest held oppe sin relative del av geitmjølkproduksjonen i landet.
· Etablering av samdrifter der dette er eit alternativ til sal av kvote eller nedlegging.
· Fornying av driftsbygningar som gir betre dyrevelferd, betre råstoffkvalitet og 
     betre arbeidsmiljø.

· Sikre rekruttering til næringa

· Sikre godt råstoff til meieri og slakteri i regionen

· Meir samarbeid mellom produsentar

· Ein frisk geitepopulasjon i regionen
· Bevare geita som beitedyr og landskapspleiar

· Betre drift og økonomi for produsentane

5. Oppstart og prosjektperiode

Det vert søkt om eit 3-årig prosjekt  med oppstart 1. september  2006 og avslutning 31.august 2009.

6.Samarbeidspartar
TINE Vest

GILDE Vest
FMLA i Hordaland, Sogn og Fjordane, Møre og Romsdal

Sogn og Fjordane Bondelag, Hordaland Bondelag, Møre og Romsdal Bondelag

Sogn og Fjordane Bonde og Småbrukarlag, Hordaland Bonde og Småbrukarlag, Møre og Romsdal Bonde og Småbrukarlag
Sogn og Fjordane Sau og Geit

Hordaland Sau og Geit 

Møre og Romsdal Sau og Geit

Innovasjon Norge

TINE Meieriet Vest har eit utbygd rådgivingsapparat både lokalt og nasjonalt.

Dei eksisterande mjølke- og storfekjøtprosjekta i dei tre fylka har opparbeidd særskilt kompetanse på samdriftsløysingar, driftsplanlegging og økonomiske vurderingar ved endringar i driftsopplegg.

Dette er kompetanse som prosjektet ”Geit i Vest” må nytte der det er naturleg.

Prosjektet skal koordinere og samarbeide med eksisterande rådgivingsapparat i samarbeidande organisasjonar.

7. Budsjett
Prosjektet har eit budsjett på kr. 720.000,- pr. år.
Dette blir dekt ved midlar frå:

FMLA Sogn og Fjordane, FMLA Hordaland, FMLA Møre og Romsdal, TINE Meieriet Vest, GILDE, Sogn og Fj. Bondelag, Hordaland Bondelag, Møre og Romsdal Bondelag, Sogn og Fjordane Bonde og Småbrukarlag, Hordaland Bonde og Småbrukarlag, Møre og Romsdal Bonde og Småbrukarlag, Sogn og Fjordane Sau og Geit, Hordaland Sau og Geit, Møre og Romsdal Sau og Geit.

Det kan vere naudsynt å justere budsjettet i prosjektperioden.
Dette må skje i samarbeid og forståing med organisasjonane som finansierer prosjektet.
8. Prosjektorganisering
Prosjekteigar : Sogn og Fjordane Sau og Geit, Hordaland Sau og Geit, Møre og Romsdal Sau og Geit.
Styringsgruppe:
TINE Meieriet Vest

GILDE 
1 repr. frå  Bondelaga
1 repr. frå  Bonde& Småbrukarlaga
1 repr. frå  Fylkeslaga av Sau og Geit

1 repr. frå FMLA
Prosjektet skal orientere samarbeidspartane kontinuerleg om framdrifta i prosjektet .
